
TEZ AYTISHLAR – BOLALAR NUTQINI O‘STIRISHNINING ENG 

SAMARALI VOSITASI 

D.B. Axmedova1, G. Eshqulova2 

 
f.f.f.d (PhD), BuxDU katta o‘qituvchisi. 1 

 
Buxoro davlat universiteti maktabgacha va boshlang‘ich ta’lim fakulteti 

talabasi. 2 

 
Annotatsiya: Maqolada boshlang‘ich sinf o‘quvchilarining ma’naviyatini 

shakllantirishda, boshqa xalq og‘zaki ijodi janrlari qatori tez aytishlarning ham 

o‘rni beqiyos ekanligi ilmiy asosda yoritib berilgan. Tez aytishlar maqollar 

singari o‘quvchilarda faollik ko‘nikmalarini rivojlantirishi haqida fikr yuritilgan. 

Tayanch so‘z va iborlar: ilm, darslik, o‘qituvchi, qofiya, tezkorlik, 

mavzu, ta’lim, vatan, mahorat, alliteratsiya. 

Barchamizga ma’lumki, yaqindagina aziz bog‘chasidan chiqib, maktabga 

qadam qo‘ygan bolajonlarning dars jarayoniga mas’uliyatli yondashishi, barcha 

mashg‘ulotlarni o‘z vaqtida bajarishi juda qiyin masala. Bunday jarayonlar hatto 

ular uchun zerikarli bo‘lishi mumkin (ko‘p hollarda bolalarning dars paytida 

uxlab qolishi bunga misoldir). Mana shunday damlarda xalq og‘zaki ijodining 

nodir namunalari bizga yordamga keladi. Ayniqsa, tez aytishlar bolalar nutqini 

o‘stirishda, epchillik va chaqqonlik ko‘nikmalarini shakllantirishda, shu bilan 

birga, dars jarayonlarini mazmunli va qiziqarli tashkil etishda eng samarali 

vositalardan biri sanaladi. Boshlang‘ich sinf o‘quvchilari tez aytishlarni juda 

yaxshi ko‘radi. E’tiborli tarafi shundaki, tez aytishlar bilan boshlangan darsni bola 

qiziqishlar bilan kutib oladi, o‘qituvchini jon-dili bilan eshitib, beixtiyor dars 

jarayonlarida hammadan faol bo‘lishga harakat qiladi. Bu esa o‘qituvchining 

yutug‘i, albatta. Chunki o‘quvchining faolligi sabab, o‘qituvchining ta’lim berish 

sifati ancha yuqori bo‘ladi. Tez aytishlar – ma’lumso‘zni, so‘z birikmasini yoki 

tovushni to‘g‘ri talaffuz qilishga, uni boshqa tovushlardan farqlashga 

o‘rgatadigan, xotirani mustahkamlaydigan va nutqni o‘stiradigan janr. Bu janr 

namunasini eshitmagan yoki bilmaydigan kimsa bo‘lmasa kerak. Tez 

aytishlarning sehrli ohangi har qanday insonni o‘ziga rom etadi. So‘zlar takrori, 

uslubdagi badiiy mahorat, o‘ziga xos jozibadorlik kishini zavqlantiradi, qayta- 

qayta aytgisi kelaveradi. Tez aytishlarda alliteratsiya (she’rda, jumlada, bandda 

va qisman nasriy asarlarda ham bir xil undosh tovushlarning takrorlanishi, 

tovushlar ohangdorligi, asosan bir xil tovushlarning takrorlanishidan hosil 

bo‘lgan ohangdorlik) badiiy san’at turidan turidan unumli foydalanilgan. Bu esa 

tez aytishlarning ohangdorligini ta’minlabgina qolmay, uning badiiy qimmatini 

ham oshiradi. Har qanday badiiylik bilan yaratilgan jumlalar esa insonga ta’sir 

etmasdan qolmaydi, ya’ni insonning ma’naviy olamini ijobiy sifatlar bilan 

boyitadi. Quyidagi tez aytishga e’tibor beradigan bo‘lsak: 

Dildora – Dinoraning dugonasi, 

Dinora – Dilnozaning dugonasi. (1-sinf uchun darslik, 123-bet) 

 
Bu tez aytishda kim kimning dugonasi ekanligi alliteratsiya (tavze’) 

badiiy san’at turi orqali chiroyli tarzda ifodalangan. Yoki bo‘lmasa, yana bir tez 

aytishga e’tiborimizni qaratsak: 

Qo‘ng‘iroq qo‘g‘irchoqnikimi, qo‘zichoqnikimi?(1-sinf uchun darslik, 59- 

bet) tez aytishini alliteratsiyaning go‘zal  namunasi sifatida baholashimiz 

mumkin. Bu tez aytishni talaffuz qilish jarayonida, o‘quvchilar birmuncha 

qiyinchiliklarga duch kelishadi. Chunki bu tez aytishda birgina so‘rash 

ohangidan tashqari qofiyadosh so‘zlardan (qo‘g‘irchoq, qo‘zichoq) unumli 

foydalanib, qo‘ng‘iroqni ikkita predmetdan qaysi biriga tegishli ekanligini 

so‘rash orqali chalg‘itishga erishilgan va bu ikki predmetning o‘zini ham 

qo‘ng‘iroq so‘ziga qofiyadosh qilib tanlagan. Bu albatta, juda katta badiiy 

mahorat... 

Tez aytishlarning 1-4-sinf darsliklaridagi variantlarini tahlil etish 

jarayonida ularning boshlang‘ich sinf o‘quvchilariga ta’siri va foydalarini 

aniqlaymiz. 

Oq choynakka ko‘k qopqoq, 

 
Ko‘k choynakka oq qopqoq. (1-sinf uchun darslik, 115-bet) 

 
Bu tez aytishni hech ikkilanmasdan murakkab tez aytishlar turiga 

kiritishimiz mumkin. Tez aytish tarkibidagi ,,k”, ,,q’’ va ,,p’’ harflari 

o‘quvchilarning tez gapirishiga nihoyatda xalaqit qiladi, buning asosiy sababi 

esa ,,q” va ,,p” harflarining nomutanosib joylashganligidir. O‘quvchilar bu tez 

aytishni tez so‘zlashga harakat qiladilar va natijada ,,qopqoq’’ so‘zining noto‘g‘ri 

talaffuzli variantlari yuzaga keladi. 

Qo‘zichog‘im qo‘ng‘ir, oq 

Qo‘ng‘iroqli qo‘zichoq. (1-sinf uchun darslik, 76-bet) 

Non yasashasizmi? 

 
Sholi sanashasizmi? (2-sinf uchun darslik, 66-bet) 

 
Aksariyat tez aytishlarga e’tibor beradigan bo‘lsak, ularda ma’no yo‘q. 

Lekin ular yordamida nutqni o‘stirish, tezkorlikka, epchillikka o‘rganish 

mumkin. Aytaylik, yuqoridagi tez aytishda , “sholi sanashasizmi” deyilgan.Sholi 

sanashda hech qanday ma’no yo‘q. Bunda ,,s’’ va ,,sh’’ harflari yordamidaajoyib 

so‘z o‘yini hosil qilingan. 

Qorin qo‘yib Qorbobo, 

qo‘lqopini qidirdi. 

Qorqiz qalin qalpog‘in 

qulog‘iga qo‘ndirdi. (2-sinf uchun darslik, 79-bet). 

Tez aytishlarning she’riy tarzda berilishi o‘quvchilarning adabiyotga 

bo‘lgan qiziqishini orttiribgina qolmay, aqliy tezkorlik qobiliyatining 

takomillashishiga ham sabab bo‘ladi. Aksariyat hollarda, tez aytishlar “q” harfi 

bilan boshlanadigan so‘zlardan tuziladi, chunki ,,q” harfi bilan boshlanadigan 

so‘zlarni bir-biriga bog‘lash nisbatan osonroq. Yuqorida keltirilgan she’riy tez 

aytish orqali ham buning isbotini ko‘rishimiz mumkin. Boshlang‘ich sinf 

darsliklarida “q” harfi bilan boshlanadigan tez aytishlar juda ko‘p. Ulardan 

ayrimlarini misol sifatida keltirsak: 

“Qodir qaldirg‘ochning qayrilgan qanotiga qaradi” (1-sinf uchun darslik) 

 
“Qarg‘a qag‘illar qar-qar, 

Qirni qalin qor qoplar” (2-sinf uchun darslik, 82-bet ) 

 
Tez aytishlar bir-biri bilan o‘zaro mazmunan bog‘langanligini ko‘rishimiz 

mumkin (haqiqatan Qodir qaldirg‘ochning qayrilgan qanotiga qarashi mumkin, 

so‘zlar o‘z o‘rnida qo‘llanganligi bois, o‘quvchi nutq jarayonida qiynalmay 

talaffuz eta oladi). 

Shu o‘rinda, 2-sinf o‘qish darsligidagi tez aytishlar bilan bog‘liq xatolikni 

ham aytib o‘tishimiz darkor. Darslikni ko‘zdan kechiradigan bo‘lsak, bitta tez 

aytish ikkita o‘rinda keltirilganining guvohi bo‘lamiz. Misol uchun, 2-sinf 

“O‘qish” darsligining 35- sahifasida berilgan “Ergash Erkinga ergashdimi, Erkin 

Ergashga ergashdimi? tez aytishi shu darslikning 140-sahifasida ham berilgan. 

89- betda berilgan “Sardorning sayroqi sariq sa’vasi subhidamda sayraydi” tez 

aytishining aynan o‘zi 149- sahifaga ham ko‘chirilgan. Bu kabi kamchiliklarga 

yo‘l qo‘yilishi joiz emas. Zero, kichik kamchiliklar yig‘ilishi oqibatida katta 

xatolar kelib chiqishi muqarrar. 

Maqola bolalar nutqini o‘stirishda tez aytishlarning o‘rni nechog‘lik 

ahamiyatli ekanligi to‘g‘risidagi munozaralar muhokamasiga yo‘naltirilgan. 

Xulosa qilib aytadigan bo‘lsak, tez aytishlarni bolalar nutqini o‘stirish vositasi 

sifatida qo‘llash naqadar o‘rinli. O‘quvchilar maktabga qadam qo‘ygan 

davridayoq xalqning o‘lmas merosidan, ma’naviyat sarchashmasidan, 

ya’ni xalqog‘zaki ijodi namunalaridan bahramand bo‘lishadi. Ularning 

ma’naviy olamini bezashda, o‘qituvchilarning o‘rni beqiyosdir. Shu 

sababli, boshlang‘ich ta’lim yo‘nalishini tanlagan bo‘lajak o‘qituvchilar 

xalq og‘zaki ijodining o‘ziga xos xususiyatlarini yaxshi anglab yetishi 

va nazariy-ilmiy jihatdan bilimlarini yanada oshirib bormog‘i lozim. 

Shundagina o‘qituvchi xalq og‘zaki ijodi namunalarini ta’lim-tarbiya 

bilan bog‘lay oladi. Zero, boshlang‘ich ta’lim ona yurtimizni buyuk 

davlat darajasiga ko‘taradigan, har tomonlama zukko yoshlarning 

yetishib chiqishida eng mustahkam poydevor hisoblanadi. 

